
* * *  
 
Helena Linnamäe, I kotus  
 
Lõkõrusõ' 
 
Uma' laulu' kõik otsimi' üles 
säemi' sillas süämide pääle 
puistami' palvis pilvepalalõ 
panõmi' pääväle pääliskõrras 
veerütämi' värehtis Võromaalõ. 
 
Õt saassi' helü' helisem'mä 
kõnõkoori' kõlisõm'ma 
laulukoori' leelotam'ma 
kunnakoori' kruuksutam'ma 
inemise' ilotam'ma. 
 
Laulu' linnaku' lakja egäle poolõ: 
Mehikuurmast Misso, Moostõ ja Mammastõni 
Põlvast Parkseppä, Piusa, Põlgastõlõ 
Vana-Antslast Vahtsõliina, Veriorra, Varstu ja Võrolõ 
Sangastõst Sarru, Sulpi ja Sõmmõrpallo 
Karilatsist Kapõrahe, Kanepihe, Kasaritsa 
Leevakult Lasvalõ, Loosi ja Tilssi 
Himmastõst Haanimaa mäki vaihõlõ 
supsaku Suurõ Munamäe otsa. 
 
Uma laulu kõik korjami' kokko 
säemi sillas süämide pääle, 
murrami' mustris murõdõ mano' 
raputami' rõõmus rahvalõ rinda 
uikami uhkõlõ UMALÕ PIDOLÕ 

* * * 
 
Evar Saar, II kotus 
 
Ood Uma Pido rahvalõ 
 
Maid pidivä esäq ja esäq ja esäq. 
Sõna tõistpiten ütelden – maa pidi meid. 
Tan orgõn ja mõtsu seen rian ommaq pesäq, 
kost tulnu om näütlejä, pankur ja beib. 
 
Kodo avit meid vällä lakja mailma, 
suidsulihaga tugõsi tudõngi pääd. 
Ku tõnõkõrd jäietki mõistmisõst ilma, 
nüüt põhjuisi mõistat ja meelen piät hääd. 
 
Nii hää, ku saat kõnõlda Võromaa keelen 
ja trehvätä uibu vai pedäjä man, 
et tõsõlpuul Atlandi lumpi sais meelen: 
om puulpäävä õdak, nüüt kütetäs sann. 
 
Mis tuust, et kunagi kõik läämi hauda, 
jääs alalõ maa, miä mäletäs meid. 
Ku keskkotus kimmäs, sõs ladvaq laulva, 
ku jalg putus Võromaa ruusatsit teid. 

* * * 
 
Urmas Kalla, III kotus 
 
Uma Pido uni 
 
Kiuhkna tull' Kiuma puult, 
kärä Kähri ker'ko mant, 
tän'tämine Tännässilmäst. 
Himmastõst naas' hirskaminõ, 
Moos'test moodorimürrin, 
Ats'tõst tulli' autovoori', 
Vanaküläst vankrõtävve', 
Holvandist ravvanõ hobõn'. 
Tii' olli' täüs' Tilsi rahvast, 
võrksat Võro valla rahvast, 
parõmbit Pardsi mõisast. 
Kokko juusti Koiolast, 
Suuküläst suurõh summah, 
Rosma tiid robinalla'. 
Tühä' kõik' Mamastõ maja', 
pinne hoita' Eostõ elo'. 
Rahvas rühk kõik' Põlva pääle, 
inemise' Indsikurmu. 
Kihlkond om kogonõman 
keskkotust kinnitämä, 
latvo poolõ laulu laskma. 
 


